Кездесулер Жаңақорған ауданында жалғасты

4 мамырда Қазақстан Республикасының Парламенті Мәжілісінің депутаттары Н. Жұмаділдаева және Б. Кесебаева Жаңақорған ауданында болып, аудан орталығындағы «Нұр Отан» партиясы аудандық филиалының ғимаратында қоғамдық қабылдау өткізді. 
[image: ]Қоғамдық қабылдауға барлығы 10 тұрғын келіп, жеке және әлеуметтік мәселелер бойынша сұрақтарын қойды. Оның ішінде, аудандық білім бөлімінің өкілі Жаңаарық ауылдық округінде құрылысы жоспарланған 350 орындық мектептің сметалық құжаттарына және 1-3 жас аралығындағы балаларды балабақшамен қамту мәселелеріне қатысты сұрақтарын қойса, кент тұрғыны Қ. Алдабергенова оңтүстіктен солтүстік аймақтарға көшу бойынша мемлекеттік бағдарламалар туралы мәселе көтерді. Сонымен қатар, ауданға қарасты Байкенже ауылдық округінің тұрғындары аудан орталығы мен ауыл арасындағы жолды жөндеу және ауыл маңында орналасқан уран өндіруші мекемелердің елді мекеннің әлеуметтік мәселелеріне жәрдемдесуін реттеуді сұрауда. 
Барлық аталған мәселелер бойынша депутаттар тарапынан тұшымды жауап беріліп, кейбір сұрақтарды жазбаша жолдауды және толық зерттеу арқылы шешуді ұсынды. 
Одан кейін мәжілісмендер Ақүйік ауылдық округіне қарасты Бірлік ауылында болып, ауылдық мәдениет үйінде Бірлік, Шалқия, Қыраш, Қосүйіңкі елді мекендерінің тұрғындарымен кездесті. Кездесу басында депутаттар мемлекеттік бағдарламалар мен халқы әлеуметтік қамтудағы оңтайлы өзгерістер туралы тоқталып, тұрғындардың сұрақтарына ден қойды. 
Косүйіңкі ауылының тұрғындары ауылдағы интернет мәселесін шешуді, көне мектеп ғимаратын балаларға балабақша ретінде жөндеу жүргізуді сұраса, Қыраш ауылының тұрғындары ауыл маңынан өтетін республикалық газ магистралінен ауылға газ тартуды ұсынды. Бірлік ауылының тұрғындары негізгі мәселе ретінде ауыл шетіне суға тосқауыл ретінде платина салу қажеттілігін, әйтпесе әр көктем сайын ауылда су мөлшері көтеріліп, кейбір үйлерде ыза көтерілетіндігін атады. Сонымен қатар, жастарды жұмыспен қамту, ауылда кәсіпкерлікті дамыту және жеке мәселелер бойынша ұсыныстар мен сұрақтар көтеріліп, барлығы толыққанды талқыланды. 
Кездесу соңында ауылдың батагөй ақсақалдары бата беріп, қонақтарға ақ жол тіледі. 
[bookmark: _GoBack][image: ]Түс ауа Н. Жұмаділдаева Қызылорда қаласы № 278 орта мектепте қаладағы жалпы білім беру мекемелерінің басшылары және оқытушылармен кездесіп, білім беру саласындағы өзекті мәселелерді талқылады. Н. Жұмаділдаева ең алдымен «Ұстаз мәртебесі туралы» Заң жобасына тоқталып, Заңға қатысты ұстаздардың өз ойларын тыңдады. Одан бөлек педагогтар білім беру сапасын бағалау және оқулықтардың сапасы туралы ойларын білдіріп, кейбір мәселелер бойынша өзгерістер қажеттілігін алға тартты. Сонымен қатар, мектепке дейінгі білім беру және 12 жылдық білім беру бағдарламалары талқыланды. 
Сөз соңында Н. Жұмаділдаева жиналысқа қатысушыларға алғысын білдіріп, барлық бастамалар бойынша педагогтардың өз ойлары ең бірінші ескерілетіндігін жеткізді. 

